
謁　上命領前鋒○定遠人丁德興歸附德興驍勇善戰

面黑貌偉　上以黑丁呼之六月從攻洪山寨敵兵數千

德興所率者纔百人一鼓而破之擒其僞帥降其衆○

上將兵取滁州時花雲爲先鋒單騎前行遇賊數千人於

道顧後騎尙未至欲退不可雲提劒躍馬衞　上横衝其

陣而過賊大驚曰此黑將軍勇甚不可與爭鋒○濠州人

趙德勝來謁狀貌魁偉膂力過人能馬上運槊捷疾如飛

州縣選爲義兵隊長德勝知時事不可爲棄之來歸　上

喜其才勇卽命爲帳前先鋒○兄子朱文正及姊子李文

忠來歸文正南昌王子也先同其母避亂與　上失焉文

忠曹國長公主子也公主卒父隴西王禎携文忠走亂軍

中幾不能存至是皆來歸眷屬復聚　上喜甚文忠時年

十二見　上牽衣而戲　上曰外甥見舅如見娘也卽取

文忠自養育擇師敎之與沐英皆賜姓朱氏英定遠人先

是英年八歲因兵亂父母俱亡煢然無依　上見而憐之

與　孝慈皇后撫育之爲子至是十歲矣

六月　上駐節滁陽彭早住趙均用遣人邀　上將兵守

旴泗以二人麄暴淺謀難與共事辭不往二人尋相吞倂

戰士多死早住亦亡惟均用專據濠州狠戾益甚子興勢

孤遂將其所部萬人至滁州見　上所將兵號令嚴明軍

--

容整肅大悅

七月丁卯泉州雨白絲海水日三潮○江西賊王善旣陷

羅源因攻福州連江縣巡檢劉濬募壯士與其子健拒賊

數與鏖戰濬中箭墜馬健下馬掖之俱被執濬罵賊而死

健亦以死拒賊善義而釋之使收濬尸斂瘞健歸請帥府

兵以復讎弗聽因盡散家貲結死士百人詐爲工商流丐

入賊中夜半發火大噪賊驚擾自相殺健手斬害其父者

張破四幷擒善及陳伯祥獻於帥府磔之事聞元朝贈濬

行省檢校授健古田縣尹

　〈胡粹中曰劉健孝足以復父之讎忠足以滅君之賊智勇俱全蓋奇士也授以縣尹則賞不酬功用違其才矣〉

　〈使爲將帥豈不足以保障一方哉〉

十一月西番僧敎元主行房中運氣之術號擴揲兒法擴

揲兒者術言大喜樂也又進僧伽璘眞善秘密法元主皆

習之詔以西番僧爲司徒伽璘眞爲大元國師各取良家

女三四人奉之謂之供養嘗謂元主曰陛下尊居萬乘富

有四海不過保有見世而已人生能幾何當受此秘密大

喜樂禪定於是元主日從事其法廣取女子惟淫戲是樂

及選宮女一千六人按舞名爲天魔舞首垂髮數辮戴象

牙冠身被纓絡大紅銷金長短裙襖雲肩合袖天衣綬帶

鞋襪各執加巴刺般之器內一人執鈴杵奏樂用龍頭笛

